
STREIC Y GWASANAETH TÂN - CYNLLUNIAU WRTH GEFN YSGOLION A LLEOLIADAU ERAILL LLE CAIFF PLANT EU HADDYSGU
Gwasanaeth llai effeithiol
Lle bydd anghydfod neu streic yn arwain at wasanaeth llai effeithiol...
· Dim ond pan fydd cadarnhad bod yna dân y byddant yn ymateb;

· Ni ellir dibynnu ar wasanaeth monitro awtomatig/o bell;

· Bydd yn cymryd yn hirach i ymateb;

· Efallai mai dim ond un uned o ddiffoddwyr tân a gaiff ei hanfon i bob achos;

· Ni fydd cyfarpar ymestyn i fannau uchel ar gael;

· Ni fydd ganddynt gyfarpar i fynd i mewn i adeiladau;

· Ni fyddant yn gyfarwydd â’ch safle.

Lleihau risg tân
Mae atal cymorth diffodd tân neu leihau’r cymorth hwnnw yn golygu risg uwch nag arfer. Byddai’n beth doeth i benaethiaid sefydliadau adolygu eu trefniadau diogelwch tân gan ystyried eu Hasesiad o Risg Tân ac unrhyw gyngor iechyd a diogelwch a chyngor ar osgoi tân a roddwyd iddynt gan yr awdurdod lleol.
Rhaid i benaethiaid sicrhau:

· Bod deunyddiau llosgadwy yn cael eu cadw i’r lefel isaf bosibl
· Bod llwybrau dianc rhag tân yn cael eu cadw’n glir a bod drysau tân yn cael eu cadw ar gau
· Bod larymau tân a systemau synhwyro yn gweithio’n iawn
· Bod gweithleoedd yn cael eu harchwilio bob dydd;

· Bod ystyriaeth yn cael ei rhoi i osgoi gweithgarwch a allai gynyddu’r potensial am dân, er enghraifft:

· Gohirio arddangosfeydd tân gwyllt
· Ad-drefnu gweithgareddau sy’n cynnwys gwaith poeth (hy gwyddoniaeth a dylunio a thechnoleg yn benodol)
· Gohirio ‘gwaith poeth’ gan gontractwyr
Yn achos gweithredu diwydiannol dros y penwythnos neu gyfnod gwyliau, dylid ystyried y camau ychwanegol canlynol:

· Gofalu bod ffenestri a drysau wedi’u cau’n iawn a goleuadau (ac eithrio goleuadau diogelwch) wedi’u diffodd
· Gofalu cael gwared â sbwriel neu ddeunyddiau llosgadwy neu eu cadw’n ddigon pell o adeiladau
· Gofalu bod cerbydau, fel bysus mini, yn ddigon pell o adeiladau
· Gofalu bod cyfarpar trydanol wedi’i ddiffodd a’r plwg wedi’i dynnu o’r soced lle bo modd
Cynllunio ar gyfer streic diffoddwyr tân
Rydym yn argymell bod ysgolion, lleoliadau gofal plant, awdurdodau lleol ac eraill sy’n darparu gwasanaethau i blant yn datblygu cynlluniau wrth gefn ar unwaith, a ddylai fod yn rhan o’u cynlluniau parhad busnes cyffredinol. Dylai’r rhan fwyaf o’r gwaith gael ei wneud nawr, gan adolygu’r cynlluniau yn rheolaidd – rydym yn awgrymu tua unwaith y flwyddyn.
Cynghorir sefydliadau i ddod o hyd i ffyrdd o leihau’r ergyd o golli gwaith papur a ffeiliau cyfrifiadurol nad oes modd eu hail-greu. Dylid cadw copïau o waith cwrs TGAU a Safon Uwch, er enghraifft, mewn man sy’n gallu gwrthsefyll tân.
Rydym yn pwyso ar sefydliadau hefyd i ofalu bod eu hyswiriant yn briodol.
Tanau Bwriadol mewn Ysgolion
Mae tanau bwriadol mewn ysgolion yn broblem fawr ar unrhyw adeg, ond mae’n bryder penodol pan fydd diffoddwyr tân ar streic. Mae’r Ganolfan Cyngor ar Ddiogelwch Tân wedi llunio canllawiau ar atal tanau bwriadol mewn ysgolion, gan ddefnyddio rhannau o ‘How to Combat Arson in Schools’, cyhoeddiad a luniwyd gan y Swyddfa Atal Tanau Bwriadol gynt a ariannwyd gan y Swyddfa Gartref.
http://www.firesafe.org.uk/how-to-combat-arson-in-schools/
Awdurdodau Lleol
Mae gan awdurdodau lleol rôl hollbwysig o ran helpu eu partneriaid i baratoi ar gyfer gweithredu diwydiannol gan ddiffoddwyr tân. Dylai rheolwyr a chynllunwyr gwasanaethau awdurdodau lleol ymgyfarwyddo â holl ganllawiau Llywodraeth Cymru.
Bydd gan yr awdurdod lleol rôl bwysig o ran cyfathrebu wrth baratoi ar gyfer gweithredu diwydiannol gan ddiffoddwyr tân ac wrth ddelio â’r gweithredu. Dylai Cyfarwyddwyr Addysg Awdurdodau Lleol, Cyfarwyddwyr Gwasanaethau Plant, Prif Swyddogion Ysgolion ac ati ofalu bod athrawon/penaethiaid yn ymwybodol o’r cyfarwyddyd ac yn gweithredu arno.
YMATEB CYCHWYNNOL A THREFNIADAU GWACÁU
1. Yn ystod cyfnod o weithredu diwydiannol, rhaid deialu 999 am gymorth. 
(Os oes gennych gysylltiad awtomatig â chanolfannau monitro o bell, efallai y bydd angen ei ddatgysylltu ac ystyried nad yw systemau “gwifren breifat” yn gweithio.)
2. Dim ond ar ôl cael cadarnhad bod yna dân na ellir ei ddiffodd yn hawdd ac yn ddiogel y dylid galw am gymorth. Fodd bynnag, darllenwch y cyngor ar ddiogelu staff isod.
3. Dylid dilyn y trefniadau gwacáu arferol. Lle mae yna drefniadau i helpu pobl ag anableddau i gyrraedd man diogel, ee rhannau diogel o’r adeilad i’w hachub yn ddiweddarach gan y gwasanaeth tân, bydd angen ystyried trefniadau eraill (gweler isod).

4. Lle mae modd gwneud hynny heb beryglu unrhyw un, dylid cau’r drysau a’r ffenestri. Yn achos bom, dylid eu hagor.
5. Mewn anghydfod diwydiannol lle defnyddir y fyddin, bydd angen gwybodaeth benodol arnynt am y safle ac am unrhyw ardaloedd sy’n arbennig o beryglus (ee oherwydd silindrau nwy, storfeydd hylif fflamadwy).

DIOGELU DEFNYDDWYR EICH ADEILAD
Rhaid i unrhyw un sy’n defnyddio eich adeilad gael gwybod am y risg ychwanegol yn sgil y gweithredu diwydiannol, a dylid eu hannog i fod yn fwy gwyliadwrus nag arfer. Byddai’n beth doeth cynnal dril fel bod y staff a’r disgyblion yn gyfarwydd â’r camau i’w cymryd mewn argyfwng. Rhaid atgoffa’r staff bod eu diogelwch nhw yn hollbwysig ac nad oes disgwyl iddynt gymryd risg fwy na’r cyffredin.
Diffodd Tân
Dim ond yn y sefyllfaoedd canlynol y dylech fynd ati i ddiffodd tân eich hunain:

· pan fo angen achub bywyd rhywun;
· pan fo modd diffodd y tân yn ddiogel heb roi unrhyw un mewn mwy o berygl.
Pobl ag anableddau
Dylid adolygu’r gweithdrefnau ar gyfer mynd â phobl ag anableddau i fan diogel. Dylid ystyried y canlynol:

1. Lle bo modd, dylid trefnu mai dim ond i rannau o’r adeilad y mae’n hawdd eu gadael y dylai pobl ag anableddau fynd.
2. Ni ddylid defnyddio lifftiau a dim ond pobl sydd wedi’u hyffordd ddylai ddefnyddio’r cadeiriau cludo, a hynny dim ond os yw’n ddiogel gwneud hynny. 

3. Er y gallai fod yn dderbyniol neilltuo staff i helpu pobl sy’n ei chael yn anodd symud drostynt eu hunain, ni ddylid cydio yn rhywun yn gorfforol a’i gario i lawr grisiau. 

Wrth gwrs, mewn rhai sefydliadau, bydd angen mynd â nifer fawr o bobl ag anableddau i fan diogel, a bydd hyn yn bryder mawr. Yn y pen draw, dim ond yr hyn sy’n rhesymol ymarferol yn yr amgylchiadau y gall pennaeth sefydliad ei wneud. 

SEFYDLIADAU PRESWYL
Mae angen i sefydliadau preswyl hefyd fod yn fwy gwyliadwrus nag arfer. Mae’n hanfodol eu bod yn hyderus y gallant symud pobl i fan diogel mewn argyfwng, yn enwedig yn ystod y nos. 

Byddai’n beth doeth trefnu rota dyletswydd nos os nad oes rota o’r fath eisoes ar waith. Dylai’r sawl sydd ar ddyletswydd fod ar ddihun drwy’r nos a cherdded o amgylch yr adeilad yn rheolaidd.
Dylid asesu’r risgiau o ran defnyddio cyfarpar coginio. Cyn belled ag y bydd yr ardal goginio yn cael ei goruchwylio’n ddigonol ac na chaiff ei gadael tra bydd y bwyd yn coginio, dylai fod yn ddigon diogel. 

TREFNIADAU DIOGELWCH
Dylai penaethiaid sefydliadau adolygu’n drylwyr drefniadau diogelwch eu safle. Yn achos y rhan fwyaf o danau safleoedd awdurdodau lleol (ysgolion yn bennaf), maent wedi’u dechrau’n fwriadol.  

DEFNYDDIO OFFER TRYDANOL CLUDADWY 

Gofynnir i benaethiaid ofalu bod prawf ffurfiol wedi’i wneud ar unrhyw gyfarpar trydanol cludadwy (ee offer TG) a ddefnyddir yn eu sefydliad a bod rhywrai yn cadw llygad arno’n rheolaidd yn ystod cyfnod o weithredu diwydiannol. 

CYFFREDINOL 

Dylai ysgolion roi sylw penodol i weithredu diwydiannol yn ystod gwyliau ysgol ac ar benwythnos. Mae camau ychwanegol i’w hystyried wedi’u nodi o dan Lleihau risg tân uchod.
Cofiwch fod angen cau ffenestri a drysau a diffodd goleuadau lle bo modd ar ddiwedd y dydd. 

Socedi/plygiau
Yn gyffredinol, dylid cael un soced i un plwg, ond os oes yn rhaid defnyddio dyfeisiau aml-blwg a cheblau estyn, peidiwch â’u gorlwytho, a gofalwch bod y ceblau a’r gwifrau mewn cyflwr da. Gofalwch eu bod wedi’u ffiwsio’n iawn hefyd. Dylid tynnu plwg offer trydanol ar ddiwedd diwrnod gwaith arferol cyn belled na fydd hyn yn effeithio ar systemau cyfrifiadurol ac ati.
Arwyddion
Gofalwch fod pob arwydd, er enghraifft arwyddion allanfeydd tân, yn glir. 

Sbwriel
Cofiwch fod cardbord, papur a llwch yn cynnau’n hawdd. Taflwch bapur lapio a bocsys cyn gynted â phosibl. Rhowch sylw arbennig i sgipiau. Dylai’r rhain fod yn ddigon pell o adeiladau neu dylid eu gwagio cyn cyfnodau o weithredu diwydiannol.
Mynedfeydd/allanfeydd
Rhaid cadw mynedfeydd/allanfeydd, gan gynnwys grisiau, yn glir ac ni ddylid storio eitemau yno. 

Ffaniau Cegin
Sicrhewch fod y rhain yn cael eu glanhau o saim a bwyd, gan fod hynny’n cynnau’n hawdd.
Allanfeydd Tân a Llwybrau Dianc
Gofalwch bod y rhain yn cael eu cadw’n glir bob amser.
CRYNODEB O’R PRIF FEYSYDD GWEITHREDU
· Rhaid i benaethiaid adolygu’r gweithdrefnau i wacáu eu hadeiladau yn wyneb y gwasanaeth cyfyngedig. Mae’n arbennig o bwysig bod y trefniadau ar gyfer pobl ag anableddau yn cael eu hadolygu.
· Mae diogelwch pobl sy’n byw ac yn gweithio yn eich adeiladau yn hollbwysig. Ni ddylai’r staff gymryd risgiau ychwanegol.
· Rhaid cadw’r risg tân ar ddiwrnod streic mor isel â phosibl. Gallai hyn olygu ad-drefnu rhai gweithgareddau (ee gwaith poeth, arddangosfeydd tân gwyllt neu ffeiriau ysgol ac ati).
Cofiwch: Yn achos tân, 999 yw’r rhif o hyd.

